
చదువు మనోహర ◆ సామ గానములఁ

గన్నుల విని సొక్కు- ◆ గడలుకొనంగఁ

బన్నుగా నటియించు ◆ పన్నగంబులను

నెమ్మిఁ బ్రాణాయామ ◆ నిరతుల మేనఁ

గ్రమ్మెడి ఘర్మాంబు ◆ కణములఁ గర్ణ

తాళవృంతంబుల ◆ తనుగాలిచేతఁ

దూలించు గంధసిం ◆ ధురసమూహముల

[1]నాతపశ్రాంతులై ◆ యరుదెంచు యతుల

కాతతనిజగరు ◆ దాతపత్రములఁ

జూటుసేయుచు నాక ◆ సంబున వచ్చు

మేటినమళ్లను ◆ మృదువాక్యసరణి

శివపరాయణములు ◆ సేయు సద్భక్త

నివహంబులకు నిజ ◆ స్నిగ్ధకాయంబు

లొరగుగద్దియలుగా ◆ నొగి నిశ్చలతల

వరలుబెబ్బులుల దు ◆ ర్వార హేమంత

వేళల సుష్ణమై ◆ వేసవినాఁడు

చాల శీతములైన ◆ సలిలాశయముల

శ్రీశైలనాయక ◆ సేవానురక్తు

లౌ శివలోక మై ◆ లారసోపాన

భంగంబులై నిజ ◆ ప్రభలెల్లఁ గడలఁ

దొంగలించెడు సము ◆ త్తుంగ శృంగములఁ

గామధేనువులను ◆ గమనీయ కల్ప

భూమీరుహంబులఁ ◆ బుణ్య వాహినుల

దేవఖాతంబుల ◆ దివ్యౌషధముల

దేవాలయంబుల ◆ దివ్య లింగముల

జలతృణగ్రాసకా ◆ ష్ఠ ప్రతానముల

బలసినజ్యోతులఁ ◆ బరుసవేదులను

విమల చింతామణి ◆ వేదికాస్థలుల

రమణీయమగు సిద్ధ ◆ రసకూపములను

విలసిల్లి నిజశృంగ ◆ వీక్షణమాత్ర

నలఘుపాపంబుల ◆ నన్నిటఁగడచి

క్రమ్మఱ మాతృగ ◆ ర్భములకు రాక




	↑ నాతపానీనులై.

		 ఈ పేజీలో చివరి మార్పు 13 మార్చి 2021న 02:25కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

